
 Kirish. Hozirgi turkiy tillarning hududlar bo‘yicha tarqalish doirasini 

quyidagicha umumlashtirish mumkin [1]: 

 1. O‘zbek tili. Bu til O‘zbekiston Respublikasining (poytaxti – Toshkent) 

davlat tili bo‘lib, bu tilda 21 milliondan ortiq kishi (O‘zbekiston, Afg‘oniston, 

Pokiston, Tojikiston) so‘zlashadi. 

 2. Turk (usmonli turk) tili. Bu til Turkiyaning (poytaxti – Anqara) davlat tili 

bo‘lib, unda 72 milliondan ortiq kishi (Turkiya, Kipr, Iroq, Suriya, Yunoniston, 

Bolgariya) so‘zlashadi. 

 3. Turkman tili. Bu til Turkmaniston Respublikasining (poytaxti -Ashxobod) 

davlat tili bo‘lib, bu tilda 4 milliondan ortiq kishi (Turkmaniston, Afg‘oniston, 

Xuroson, Pokiston) so‘zlashadi. 

 4. Ozarbayjon tili. Bu tilda so‘zlashuvchi aholining soni 31 milliondan oshadi 

(Ozarbayjon, Gruziya, Eron). Bulardan 20 milliondan ko‘prog‘i Eronda, 10 

milliondan ziyodi esa Ozarbayjonda yashaydi. Bu til Ozarbayjon Respublikasining 

(poytaxti – Boku) davlat tilidir. 

 5. Qozoq tili. Bu til Qozog‘iston Respublikasining (poytaxti – Astana) davlat 

tili bo‘lib, unda 11 millionga yaqin kishi (Qozog‘iston, Xitoy) so‘zlashadi. 

 6. Qirg‘iz tili. Bu til Qirg‘iziston Respublikasining (poytaxti – Bishkek) davlat 

tili bo‘lib, bu tilda 3,3 milliondan ortiq kishi so‘zlashadi (Qirg‘iziston, Xitoy). 

 7. Tatar (Qozon tatarlari) tili. Tatariston Respublikasining asosiy davlat tili 

bo‘lib, bu tilda so‘zlashuvchilar 7,5 milliondan ortiqdir (Tatariston-Rossiya, Qrim-

Ukraina). 

 8. Uyg‘ur tili. Bu tilda so‘zlashuvchilar (Xitoy, Qozog‘iston va Rossiya) 17 

milliondan ortiqroq bo‘lib, ular, asosan, Xitoy Xalq Respublikasining Shinjon-uyg‘ur 

avtonom hududida yashaydilar. 

 9. Chuvash tili. Mazkur til Chuvash Respublikasida yashovchi xalq tili bo‘lib, 

unda 2 milliondan ko‘proq kishi gaplashadi. 

 10. Boshqird tili. Ushbu til Boshqirdiston Respublikasida yashovchi asosiy 

xalqning tili bo‘lib, unda 2,5 millionga yaqin kishi so‘zlashadi. 

 11. Qoraqalpoq tili. Qoraqalpog‘istonda yashovchi xalqlar tili bo‘lib, bu tilda 

600 mingdan ortiq kishi so‘zlashadi. 

 12. Yoqut (Saxa) tili. Bu til Yoqutiston Respublikasida yashovchi xalqning tili 

bo‘lib, 400 mingdan ko‘p kishi so‘zlashadi. 

 13. Qorachoy tili. 400 ming kishi so‘zlashadi (Kavkaz – Rossiya). 

 14. Tuva tili. Tuva Respublikasida yashovchi asosiy xalqning tili bo‘lib, bu 

tilda 300 mingdan ko‘proq kishi muloqotga kirishadi (Tuva – Rossiya, Mo‘g‘uliston). 

 15. No‘g‘ay tili. 300 ming kishi so‘zlashadi (Kavkaz – Rossiya). 

 16. Qumiq tili. 283 ming kishi so‘zlashadi (Kavkaz – Rossiya). 

 17. Gagauz tili. 247 ming kishi muloqot qiladi (Moldaviya, Ruminiya, 

Bolgariya). 

 18. Balqar tili. 200 ming kishi so‘zlashadi (Kavkaz – Rossiya). 

 19. Oltoy (uyrot) tili. 180 ming kishi so‘zlashadi (Oltoy o‘lkasi – Rossiya). 

 20. Xakas tili. 150 ming kishi gaplashadi (Xakasiya – Rossiya, Kanzu viloyati 

– Xitoy). 

 21. Xalach tili. 30 ming kishi so‘zlashadi (Eron). 

 22. Qaraim tili. 10 ming kishi so‘zlashadi (Litva, Ukraina, Polsha, Qrim). 

 Bulardan tashqari shor, karagas (tofalar) tillari ham turkiy tillarga mansubdir. 

O‘rxun, pechena, qipchoq, qadimgi uyg‘ur, bulg‘or va xazar kabi turkiy tillar o‘lik 

tilga aylangan. 

 Ba’zi adabiyotlarda turkiy xalqlar miqdori 42 ta deb ko‘rsatiladi: o‘zbeklar, 

turklar, bolqon turklari, gagauz turklari, Karay turklari, Qrim turklari, chulim turklari, 

Kumandi turklari, Kandak turklari, karagas turklari, Uranxay turklari, Iroq turklari, 

Suriya turklari, Kipr turklari, Stavropol turklari, Saxa (yoqut) turklari, oltoy turklari, 

tuva turklari, Dog‘iston turklari, mesxeti turklari, Yevropadagi turklar, qozoqlar, 

qirg‘izlar, turkmanlar, qoraqalpoqlar, uyg‘urlar, sariq uyg‘urlar va salarlar, tatarlar, 

chuvashlar, boshqirdlar, qrimlar, ozarbayjonlar, qumiqlar, qorachoylar, balqarlar, 

no‘g‘aylar, xakaslar, Tobol tatarlari, barabalar, shorlar, kashgaylar, Hamza 

turkmanlari tillari. 

 Turkiy tilida so‘zlashuvchi xalqlar Afg‘oniston, Eron, Yugoslaviya, Albaniya, 

Gretsiya (Yunoniston) va boshqa mamlakatlarda ham yashaydi. 

 Turkiy tillarda so‘zlashuvchi yana shunday elatlar mavjudki, ularda ona tilidan, 

asosan, maishiy hayotda foydalaniladi, bu tillarning ijtimoiy vazifasi juda 

chegaralangan. Ular o‘zlarining rasmiy yozuvlariga ega emas. Zarurat tug‘ilganda, 

eski alifbodan foydalanadilar. Bunga qaraim, shor, chulim tillari kiradi. Ushbu tillar 

bo‘yicha ilmiy tadqiqot ishlari olib borilgan. Turkiy tillarga mansub o‘zbek tili turkiy, 

sort, chig‘atoy terminlari bilan nomlanib kelgan. 

 Har bir til oilasining boshqa til oilalaridan ajratib turuvchi xususiyatlari 

mavjud. Turkiy tillar oilasi uchun xos bo‘lgan singarmonizm, so‘z boshida 

undoshlarning ketma-ket kela olmasligi, bir bo‘g‘inda undoshlarning qator 

kelmasligi, gap bo‘laklarining joylashish tartibi kabi xususiyatlar bu tillarni boshqa til 

oilalaridan farqlab turadi. 

Muayyan tilga xos xususiyatlar shu til oilasining til qurilishi. grammatik 

tizimini tashkil etadi. 

 Til oilasining o‘ziga xos xususiyatlari muayyan davr nuqtai nazaridan 

o‘rganiladi. Tillarga xos fonetik-fonologik, leksik-semantik, morfem-morfologik 

xususiyatlar o‘zgaruvchan bo‘lib, turli tillardagi o‘xshash jihatlar genetik asosga ega 

til belgilari bilan izohlanadi. Shu bilan bir qatorda tashqi omillar ham nazarda 

tutiladi. 

 Turkiy tillar o‘zaro yaqinligiga qaramay, har bir turkiy til o‘ziga xos fonetik 

taraqqiyot jarayoniga ega. Shu bois barcha turkiy tillarda ayni bir undosh bo‘lgani 

holda, muayyan turkiy tillarda boshqa-boshqa undosh qo‘llana boshlagan. Aynan 

mana shu holatdan kelib chiqib, barcha turkiy tillar ichida qirg‘iz tili bilan bog‘liq 

tadqiqotlarimizni bayon etamiz, ya’ni o‘zbek tili uchun yaratilgan Sillabema 

modelining turkiy tillarga tatbiqini qirg‘iz tili misolida ko‘rib chiqamiz. 

 Adabiyotlar tahlili. [1]-[3] adabiyotlarda bo‘g‘in to‘g‘risidagi ta’limot, uni 

kompyuterli modellashtirish (avtomatlashtirish) usullari, shuningdek, o‘zbek tili 

uchun mo‘ljallangan Sillabema modeli, uning yaratilishi, ishlash prinsiplari va 

algoritmlash usullari to‘g‘risida fikr yuritilgan. 

 [4]-[8] adabiyotlarda o‘zbek, qirg‘iz hamda qozoq tillari uchun so‘zlarni 

bo‘g‘inlarga ajratish nazariyalari va lingvistik qonun-qoidalari to‘g‘risida batafsil 

ma’lumotlar keltirilgan. 

 [9]-[11] adabiyotlar so‘zlarni avtomatik bo‘g‘inlarga ajratishda zarur 

bo‘ladigan transliteratsiya, transkripsiya kabi yordamchi vositalar haqida 

ma’lumotlarni o‘z ichiga olgan veb-materiallardir. 

 [12]-[13] adabiyotlardan foydalanib, Sillabema modelini dasturlash uchun 

zarur bo‘lgan imkoniyatlar tadqiq etildi. 

 Tadqiqot metodologiyasi. Qirg‘iz tilida 36 ta harf (тамга), 39 ta tovush 

(тыбыш) va 39 ta fonema bor. Qirg‘iz tili bugungi kunda ham kirill grafikasidagi 

alifboga asoslangan. Bu alifboda 36 ta harf mavjud bo‘lib, ular bu tildagi jami 39 ta 

tovushni ifodalashga mo‘ljallangan [4]. 

 Alifbodagi harflarning 8 tasi unli tovushni ifodalasa, 26 tasi undosh tovushlarni 

ifodalaydi, qolgan 2 tasi esa ъ (ажыратуу белгиси) va ь (ичкертүү белгиси) dan 

iborat fonetik belgilardir (1-jadval). 

1-jadval 

Qirg‘iz tili alifbosi 

Harf 

(Тамга) 

Atalishi 

(Аталышы) 

Harf 

 (Тамга) 

Atalishi 

(Аталышы) 

Harf 

(Тамга) 

Atalishi 

(Аталышы) 

Аа 

Бб 

Вв 

Гг 

Дд 

Ее 

Ёё 

Жж 

Зз 

Ии 

Йй 

Кк 

а 

бэ 

вэ 

гэ 

дэ 

йэ 

йо 

жэ 

зэ 

и 

ий 

ка 

Лл 

Мм 

Нн 

Ңң 

Оо 

Өө 

Пп 

Рр 

Сс 

Тт 

Уу 

Үү 

эл 

эм 

эн 

эң 

о 

ө 

пэ 

эр 

эс 

тэ 

у 

ү 

Фф 

Хх 

Цц 

Шш 

Щщ 

Чч 

ъ 

Ыы 

ь 

Ээ 

Юю 

Яя 

эф 

ха 

цэ 

ша 

ща 

чэ 

ажыратуу б-си 

ы 

ичкертүү б-си 

э 

йу 

йа 

 Qirg‘iz tili alifbosidagi 8 ta unli harf qisqa unli tovushlar (кыска үндүү 

тыбыштар) deb atalib, ulardan ba’zilarining kombinatsiyasi yordamida yana 6 ta 

cho‘ziq unli tovushlar (созулма үндүү тыбыштар) hosil qilingan, demak, mazkur 

tilda jami 14 ta unli tovush mavjud va ular quyidagilardan iborat [5]: 

 

 

  Qisqa unlilar (8 ta): а ы о у э (е) и ө ү 

Cho‘ziq unlilar (6 ta): аа оо уу ээ өө үү   
 

 Bu yerda о, у, ө va ү lar lablashgan unlilar, а, ы, э va и lar esa lablashmagan 

unlilardir.  

 Qirg‘iz tilidagi monosillabik so‘z uchun bo‘g‘in (муун) turlari xuddi o‘zbek 

tilidagidek quyidagi ko‘rinishlarda bo‘ladi (rus tilidan o‘zlashgan so‘zlar bundan 

mustasno): 

 1) unli (V): а-та (ota), а-па (ona). 

 2) unli + undosh (VC): от (o‘t, olov), ыр (ashula). 

 3) unli + undosh + undosh (VCC): айт (ayt), алп (polvon). 

 4) undosh + unli (CV): ба-ла (bola), ки-ши (kishi). 

 5) undosh + unli + undosh (CVC): баш (bosh), тиш (tish). 

 6) undosh + unli + undosh + undosh (CVCC): тарт (tort), шарт (shart). 

 Ta’kidlash joizki, qo‘sh unli bilan yoziladigan cho‘ziq unlilar bo‘g‘in ajratish 

va ko‘chirishda xuddi “unli + undosh” (VC) yoki “unli + apostrof” ketma-ketligi 

singari vazifa bajaradi va ular bo‘g‘in ko‘chirishda yo oldingi, yoki keyingi bo‘g‘in 

tarkibida qoldiriladi [6]. 

 Masalan: 

Noto‘g‘ri   To‘g‘ri 

ма-алы-мат   маа-лы-мат 

су-лу-у-лук   су-луу-лук 

ба-ла-лу-у-лар-да   ба-ла-луу-лар-да 
 

 Yuqoridagi qoidalarga amal qilish uchun so‘zdagi cho‘ziq unlilar ustida 

ma’lum almashtirishlarni bajarishga to‘g‘ri keladi, ya’ni 6 ta cho‘ziq unlilardagi 

ikkinchi unli harfni bu alifboda mavjud bo‘lmagan biror simvolga transliteratsiya 

qilish lozim bo‘ladi, masalan: 

 

“аа” ~ “аä”, “оо” ~ “оö”, “уу” ~ “уÿ”, 

“ээ” ~ “эɘ”, “өө” ~ “өɔ”, “үү” ~ “үɣ”. 

 

 Agar qo‘sh unli tarkibiga shunday o‘zgarish kiritmasak, bu ikki unli ikkita unli 

tovushni bilidirish bilan birga so‘zda ham bitta ortiqcha bo‘g‘in hosil qilishga olib 

keladi (2-jadval). 

2-jadval 

Almashtiriluvchi simvol (harf)lar (o‘nli sanoq sistemasidagi kodlari bilan) 

 

Qo‘sh unli 

almashinuvi 

Harf 

(kodi) 

Harf 

(kodi) 

Harf 

(kodi) 

Harf 

(kodi) 

Harf 

(kodi) 

Harf 

(kodi) 

Unlilardan biri: a (107210) о (108610) у (109110) э (110110) ө (125710) 
ү 

(119910) 

Mos qo‘yilgani: 
ä 

(22810) 

ö 

(24610) 

ÿ 

(25510) 

ɘ 

(60010) 

ɔ 

(59610) 

ɣ 

(61110) 
 

 Tahlil va natijalar. Sillabema modelining turkiy tillarga tatbiqini ilmiy 

o‘rganish jarayonida shu narsa ma’lum bo‘ldiki, o‘zbek tilidagi ba’zi unlilar ba’zi 

turkiy tillarda undosh deb qaraladi (masalan “ў” unli tovushi qoraqalpoq tilida 

undosh tovush sifatida talaffuz qilinadi). 

 Shu nuqtai nazardan, boshqa turkiy tillar bilan ishlaganda, o‘zbek tili uchun 

mavjud bo‘lgan unli va undosh tovushlar ustida ba’zi simvolik almashtirishlarni 

bajarishga to‘g‘ri keladi. 

 Sillabema modelining qirg‘iz tiliga oid modifikatsiyasini ishlatib ko‘rish uchun 

Python hamda Visual Basic .Net dasturlash tizimlaridan faol foydalanildi [12, 13]. 

 Bunda dasturimizning VBA (Visual Basic for Application) muhitida 

tayyorlangan makros qismini MS Word muhitiga o‘rnatish masalasi ham e’tiborga 

olindi (1-rasm). 

1-rasm. Sillabema modelining qirg‘iz tiliga tatbiqiga 

oid dastur sahifasi 

 Ko‘rib turganingizdek, dastur alohida so‘z bilan ham, matn bilan ham bexato 

ishlaydi. Foydalanuvchilar ko‘p hollarda MS Office dasturlari bilan faol ishlashlarini 

e’tiborga olib, MS Word muhitiga moslashtirilgan makros yaratishga ham harakat 

qilindi. Nomutaxassis foydalanuvchilar ushbu makrosni MS Word muhitiga 

o‘rnatishda qiynalmasliklari uchun avtomatik tarzda o‘rnatish choralari ko‘rildi (2-

rasm). 

 
2-rasm. Dasturning makros qismini MS Word 

muhitiga o‘rnatish jarayoni. 

 

 Yuqoridagi dastur sahifasidan foydalanib, MS Word dasturining istalgan 

versiyasiga mazkur makrosni avtomatik o‘rnatish mumkin. 

 Makrosdan foydalanish oson bo‘lishi uchun u alohida vositalar paneli (Tools 

bar) ko‘rinishida shakllantirilgan (3-rasm). 

 
3-rasm. Dastur yordamida makrosning MS Word ga o‘rnatilgan holati. 

 Xulosa va takliflar. 1. O‘zbek tilida ikki bo‘g‘indan iborat ko‘pgina so‘zlar 

tarkibida qo‘sh unli mavjud bo‘lgan qirg‘izcha so‘zlarda bir bo‘g‘indan iborat 

bo‘ladi, masalan, o‘zbek tilida “soat” so‘zi ikki bo‘g‘indan iborat, qirg‘iz tilidagi 

“saat” so‘zi esa bir bo‘g‘inni tashkil etadi. Shu bois, qo‘sh unlili so‘zlar ustida 

ma’lum transliteratsiya amalga oshirildi. 

 2. Qirg‘iz tilida rus tili va u orqali yevropa tillaridan o‘zlashgan so‘zlar faol 

ishtirok etgani bois, Sillabema modelini mazkur so‘zlar uchun ham uyg‘unlashtirish 

zarur bo‘ldi va bunga muvaffaqiyatli erishildi. 

 3. Umuman, qirg‘izcha so‘zlardagi harflar va harfiy birikmalarni mos 

transkripsiya belgilari bilan almashtirish orqali Sillabema modelini bu tilga ham 

bevosita qo‘llash mumkinligi amalda ilmiy isbotlandi. 

